
Ushbu maqola muhabbat va ma’rifat ahli ko’nglida kashf etiladigan nozik ma’nolarning badiiyatdagi 

ifodalari va ramziy-ishoraviy obrazlar tavsifi hamda tasavvufiy istilohlar (terminlar) bag’ridagi mohiyatlar 

talqiniga bag’ishlangan. 

 

Маърифат ориф қўлга киритган илм бўлиб, қалб завқи ва кўнгил мушоҳадасидан 

тузилгани учун ботиний илм ҳисобланган. Маърифатда қалбнинг тозалиги, маънавий 

куч-қуввати, покизалиги, кенглиги ва имтиѐзларига алоҳида аҳамият берилгани боис 

Алишер Навоий орифлик мавзуи талқинлари билан жиддий машғул бўлган. Зеро, 

орифлик илми, ҳикмати, ботинбинлиги, донишманд ва тўғрилиги ҳамма замонлар учун 

ибрат ва намунадир. Орифнинг қаноати, сукути, сир сақлаши, муроқабасисиз 

комилликни хаѐлга келтириш душвордир. 

Тасаввуфнинг амалий босқичи саналган тариқатдан асосий мақсад ҳам 

маърифатдир.  Маънавий  ѐки ички тажриба билан эришилиши боис маърифатга “важдий 

илм”,  “завқий илм”, – дея изоҳ берилади. 

Орифнинг  қалби Аршдан ҳам кенг бўлмоғи муҳаққаҳдир. Чунки, “Арш ва 

курсининг ичидагилар, олами жисмонийдур. Қалби солимнинг руҳи  инсонийдур-ки, у 

амри Раббоний эрур”1.  
Шунга кўра  Ориф бирор бир қавм ѐхуд миллатнинг эмас, 

жаҳоннинг султони, дея тан олинган.  У кўнглини поклик ила камолга етказар экан, 

маънавий оламида тубдан ўзгариш – эврилиш юзага келади. Ва бу ўз навбатида  

борлиққа – табиат дунѐсига ҳам таъсир ўтказиш эҳтимолидан холи эмас. Буюк 

маърифатпарвар шоир Алишер Навоийнинг “Насойим ул-муҳаббат” асарида Хожа 

Муҳаммад Бобойи Самосий тилларидан келтирилган Хожа Баҳоуддин 

Нақшбанднинг оламга келиши ва у кишининг илм-у ҳидоятлари шарофатидан Қасри 

Ҳиндувоннинг Қасри Орифонга айланиб, оламга машҳур бўлиши тўғрисидаги 

башоратлари ушбу фикрнинг бир далилидир: “Бу туфроғдин бир эр иси келадур. 

Бўлғайки, Қасир Ҳиндувон Қасри Орифон бўлғай...”2. 

Алишер Навоий орифликнинг  ахлоқий-маънавий сифат ва  фазилатларига алоҳида 

диққат қилгани учун бир ғазалида: 

Фақр кўйида мусаллам тут, не қилсанг истимоъ, 

Ориф эрмас ҳар кишиким қилса ирфон бирла баҳс3, – 

дейди. Негаки, ҳам ирфон соҳиби бўлиб, ҳам ўзгалар билан мунозара, ҳожатсиз 

муноқашага киришиш орифлик маслагига тамоман зиддир. Ирфон аҳли Ҳақ ишқи, 

Ҳақ хаѐли билан яшар экан, уларнинг хаѐлидан бошқа бир нима ўрин ололмайди. 

Чунки ҳар қандай нарса илоҳий бирликка шикоят етказади: 

Саҳфаи хотирда, эй ориф, керактур ёру бас, 

Софийи ваҳдатқа хошоки хавотир қотма кўп4. 

Чин орифлар – Аллоҳни таниган, билган ва маърифат завқи билан яшагани 

учун илм ва маърифатини кўз-кўз қилишдан тийилган, сукутга мойил, мушоҳададан 

тўхтамайдиган зотлар қиѐфасида шуҳрат қозонишган. 

Навоийнинг ѐзиши бўйича, “Орифлар кимлардур?”, – деб сўралганда, Шайх 

Музаффар Кирмоншоҳий Қирмисий “Ориф – қалбини мавлосига, жасадини халқига 

бағишлаган кишидир”5, –  деб жавоб берган экан. 

“Насойим ул-муҳаббат” асарида орифнинг ўзгалар сийратидан огоҳ бўлиш 

иқтидори ва ҳеч бир бандага ҳасад қилмаслиги ҳамда сир сақлаш лаѐқатига доир  

шайхлар тилидан айтилган: “Ориф улдурки, сенинг сиррингдин сўз айтқай ва сен 

хомуш бўлғайсен”6 , “Орифқа сиррида бир кўзгу берибдурки, ҳар қачон ул кўзгуга 

боқса, ани кўргай”7  каби фикр-мулоҳазалар ҳам диққатга моликдир. 

Алишер Навоий барча жанрдаги асарларида ориф образи ва маърифат 

моҳиятига эътибор қаратади. Жумладан, “Ориф кўнглин дарѐға нисбат берурки, анга 

ҳар не тушса сингирур балки итирур” сарлавҳали қитъасида орифнинг энг 

характерли хусусиятини тавсифлайди: 

Эрур орифқа ганжи файз етса, 

Иши дам урмайин ани ёшурмоқ. 

Қуёш акси тушуб дарё ичинда, 

Не мумкиндур онинг сувин тошурмоқ8. 

Нафсини таниган орифлар ўзликни енгиш йўлларини ҳам излашган. Бунинг учун 

астойдил риѐзат чекиб,  Тавҳид мақомига кўтарилишган. Орифлар аҳли маъни тоифасига 

мансуб бўлгани боис зоҳирпарастларга қарши бўлишган. Ва бу билан орифликнинг 

мазмун-моҳиятини янада очиб беришган: 

Восил ўлди нафасинг руҳини англаб ориф, 

Шарҳ тузди чу анинг зоҳирини билди фақиҳ9. 

Маърифат, яъни Ҳақ ва ҳақиқатни танимоқ Навоий ижодининг бош мақсади 

бўлган. Зеро, маърифат орқали инсон ўзининг шарифлигини, дунѐга келиш 

мақсадини тушунади. Шу боис бу мавзуга Навоий ҳар бир асарида жанр талаб ва 

имкониятларидан келиб чиқиб қайта-қайта мурожаат этади. Гоҳ Қуръоний оятлар, 

гоҳ ҳадиси шариф, баъзан валийлар ҳикмати, баъзан эса ўзининг орифона 

хулосалари билан маърифатнинг моҳиятидан баҳс этади. Бани башарни огоҳликка 

чорлайди. Жумладан, “Назм ул-жавоҳир”да “Шамматун минал-маърифати хайрун мин 

касирил-амали”, яъни  “Кўп тоатдан оз маърифат яхши” ҳикматига асосланиб, ирфоннинг 

куч-қудратига урғу беради: 

Ирфон аҳлиға эл ниёзи яхши, 

Таъзим ила лутфи дилнавози яхши, 

Гар маърифат ўлса чорасози яхши, 

Тоат кўпидин, маърифат ози яхши10. 

“Ҳайрат ул-аброр” достонида эса дунѐнинг яратилиш сирри, оламлар ичра одамнинг 

ўрни хусусида тўхталар экан, шундай дейди: 

Ганжинг аро нақд фаровон эди, 

Лек боридин ғараз инсон эди. 

Турфа каломингға доғи комил ул, 

Сирри ниҳонингға доғи ҳомил ул. 

Кўнглига қилдинг чу яқин ганжи қисм, 

Жисмини ул ганжга қилдинг тилисм... 

Маърифатинг ким қила олмай сифат, 

Қилдинг ани орифи ул маърифат11. 

Дунѐни яратишдан ғараз инсон эди. Чунки Робб ул-оламин Аллоҳнинг 

маърифатини одамзодгина қалбига жо қила олди. Мана шу маърифат асл мақсад 

эканлигини Навоий турли шаклларда баѐн этди. 

Навоий девонларида ориф лирик қаҳрамон сифатида гавдаланади. Тазкира, умуман, 

насрий асарларида орифлар реал тарихий шахслардир. шоирнинг уларга берган 

таърифларида ҳам орифлик рутбаси ва фазилатига ҳамиша аҳамият берилади. Абу Саид 

Харроз (қ.с.т.) ҳақида маълумот берар экан: “Агар Аллоҳу таоло Абу Саид Харроз 

эришган ҳақиқатни биздан талаб қилганда, албатта, ҳалок бўлардик. Бу сўзи Жунайднинг 

далил бўла олурки, Абу Саид Харроз андин улуғроқ ва анинг пири бўлғай ва анинг 

устоди. Шайх ул-ислом дебдурки, буким Боязидни Саййид ул-орифин дебдурлар, Саййид 

ул-орифин Ҳақ субҳонаҳу таолодур ва одамийлардин Муҳаммад арабийдур (с.а.в.) ва бу 

тойифадин Абу Саид Харроздур. Ва ҳам Шайх ул-ислом дебдурки, машойих аросида 

андин улуғроқ ҳеч кишини танимасмен”12, – дейди. Демак, Ҳақиқий ориф Оламларнинг 

Робби Аллоҳ таолодир. Башарият аҳлидан эса комил инсон, комил ориф, шубҳасиз, 

пайғамбаримиз Муҳаммад Мустафо саналади. Албатта, Расулуллоҳнинг ҳаѐт йўлини 

ибрат сифатида қабул қилган, шариати муҳаммадияни ҳаѐтий мезонига айлантирган чин 

ворис уламолар орифлар ҳисобланади. Бу масалада Навоийнинг қатор эътирофлари 

фикримизни қувватлайди. Турк оламида бир неча валийларнинг муршиди комили 

саналган Хожа Юсуф Ҳамадоний хусусида: “Имом, олим, орифи раббоний, гўзал 

ҳоллари, кўп эҳсонлари, юксак каромот ва мақомотлари бор эди” 13, – дейди. Кўриниб 

турибдики, яссавия, хожагон –нақшбандия каби машҳур тариқатларни дунѐга келтирган 

Аҳмад Яссавий, Абдухолиқ Ғиждувоний каби шайхларни тарбият этган Юсуф 

Ҳамадоний ҳазратлари илоҳий илмларни эгаллаган муршид – орифи Раббоний эди. 

Навоий устоди Саййид Ҳасан Ардашерни: “Солики фоний ва гавҳари коний, орифи 

маоний
14”, -деса: 

Арш урфонида бир паст мақом, 

Маст жоми азали орифи Жом. 

Ул сафо аҳли пок фаржоми, 

Пок фар жому пок фар Жомий, 

Ул фано сори дастгир манга, 

Муршиду устоду пир манга,15 – 

дея, Абдураҳмон Жомийни  юксак эҳтиром билан таърифлаб, ўзининг пири комили 

– муршиди орифи эканлигини эътироф этади. 

Ёки “...Манқулдурким, қутб ус-соликин ва султон ул орифин, ҳақиқат аҳли имоми, 

Шайх  Боязид  Бистомий...”16, -дея, тайфурия тариқати асосчисини султон ул-орифин 

дейди. Бу каби хусусиятлар билан кўпгина валийлар тилга олинади. Шайх Абу Абдуллоҳ 

Муҳаммад б. Иброҳим Қураший Ҳошимий (қ. с.) ҳақида: “Орифлар имоми, соликлар 

раҳнамоси, фахрли аҳвол ва зоҳир каромотлар соҳиби”17, дейди. Албатта, орифлик 

каромат кўрсатиш эмас. Зеро, “Насойим”да бу мавзуда ҳам бир неча бор баҳс юритади. 

Жумладан, “Шайх  ул-ислом дедиким, каромот сотқучи то ани қабул қилғайлар 

мағрурдур ва каромот сотқун олғучи агарчи ит уни қилмас, аммо иттур, яъни ҳақиқат 

каромот эмас, андин ўзга нимадур ва ул зуҳҳод ва абдолға хуш келур. Суфийи ориф 

каромотдин яхшироқдур ва ул каромотнинг каромотидур”18, –  дея орифлар 

маърифатининг кароматдан устунлигини кўрсатади. Адабиѐтда ориф ирфони, ѐлғиз 

дийдорталаблиги билан зоҳид образи билан қаршилантирилади. Зеро, орифнинг қалби 

фақат Яратганнинг ишқи билан лиммо-лим бўлади. У мосивога этак силкиш баробарида 

жаннат орзуси, жаҳаннам қурқувидан ҳам қалбини фориғ этади. Унда Аллоҳнинг 

ризолигидан ўзга ризолик қолмайди. Маълум маънода ориф ризо аҳлидир. Шу ўринда 

“Насойим”даги: “Фузайл Илѐз қ.с.нинг бир ўғли бор эрди. Дебдурларки, андин мартабада 

улуғроқ эрди, оти Али. Бир кун Масжиди Ҳарамда Замзам яқинида бир хонанда 

ўқудиким, “гуноҳкорларни кўрасан (Зумар: 60). Ул эшитти ва заъқаи урди ва жон берди. 

Шайх ул-ислом дебдурким, дўстдин нишон ва орифдин жон”19, – маълумотини эслаш 

ўринлидир. Бу ривоят орифларнинг маънавий олами, уларнинг фазилатлари тўғрисидаги 

фикрларимизга ойдинлик киритади. Маърифат Аллоҳнинг лутфи марҳаматидир. Бироқ 

бу ҳиммат риѐзат чеккан бандаларигагина насиб этади. Шунинг учун бу йўлда эркак ва 

аѐл тенгдир. Тазкираларда ҳам “Эркаклар мартабасига етган ориф аѐллар зикри” алоҳида 

берилади. Масалан, Фотимаи Бардаъия (р. т.) ҳақида: “Ардабилда бўлур эрди.  

“Айтадиларки, шатҳиѐт сўзловчи орифлардан эди” 20, - дейилади.  Маърифат  моҳияти, 

ориф шахсияти ҳақида кўп фикр-қарашлар айтилган. Бироқ англашимиз лозимки, 

ирфонга эришиб, ориф мартабасига кўтарилишнинг ўзига хос талаблари бор. 

Машойихларнинг баъзи мулоҳазаларига эътибор қаратайлик: “Ва сойир машойихи 

кибордин ҳам кўпи ҳалол луқма касбиға муздурлуқ қилибдурлар, ўтин тошибдурлар ва  

ҳалол  луқма  бу  ишда  куллийдурки,  ондин файзу маърифат зоянда бўлур. Ва бир 

шубҳалик луқма онча тийралик келтурурки, кўп вақт онинг ислоҳиға машғул бўлуб, 

маълум эмаски, дафъи не навъ сурат боғлар”21. Демак, ҳалол луқма ейиш, ичиш, 

кийинишда ҳаромни аралаштирмаслик, топганига қаноат қилиб, тўғри яшаш ва ҳар 

қандай бой бериб қўйилган имкониятлар ѐхуд турли етишмовчиликларни деб кўнгулни 

асло хуфтон қилмаслик  орифликнинг бош шартларидандир. Навоий ҳам ғазалларидан 

бирида орифларга хос айни фазилатлар хусусида баҳс этар экан, жумладан, шундай 

дейди: 

Бу дамни ориф эсанг яхши тутки, жоҳил иши, 

Етишмагангаву ўтганга қийлу қол ўлғай22. 

Адабиѐт кўнгил иши. Инсоннинг ҳис-туйғу, эҳтирос ва кечинмалари, аввало, 

адабиѐтда ўз аксини топади.  Хўш, кўнгил ўзи нима? Нима учун маърифатнинг манбаи 

кўнгил бўлган. “Маҳбуб ул-қулуб”да ўқиймиз: “Кўнгул маърифат боғидин ва ваҳдат 

раѐҳинининг эсган насимидур ва руҳоният гулистонидин ошнолиқ гулларининг 

шамидур. Ҳусн малоҳатин идрок қилғувчи ҳам кўнгул ва ишқ ўти ѐлиниға ѐқилғувчи ҳам 

кўнгул” 23. Бундай имконият ақлда йўқ. Маърифат кўнгилни нурлантирганидек, кўнгил 

ҳам маърифатга жонлилик бағишлаган. Ҳаким Санойи айтмоқчи: “Маърифат дунѐсининг 

сайѐҳи бу – дил”. 

Хулоса қилиш мумкинки, Навоий таъриф, тавсиф ва бадиий ифодаларида орифлар 

тўғри йўлни топган, Ҳақни таниган завқ, ҳол ва ирфон соҳибларидир. Улар қалб кўзи 

очиқ, касратдан ваҳдатга юксалган шахслар. Аммо аҳли ирфон бундай иқболга 

бирданига ва осонлик билан эришмаган. Чунончи, шоир айтади: 

Маърифат нахлидин ул ориф ҳамоно топти бар, 

Ким тафаккур бирла фаҳми моарафнок айлади24. 

